ÇİLAN VƏ ŞEYTAN    
(ƏFQAN XALQ NAĞILI)
Xalq arasında Çilan məğlubedilməz pəhləvan kimi tanınırdı. O bilirdi ki, Şeytan adamları incidir. Odur ki, Şeytanı tapıb öldürməyi qərara aldı və adamları onun əlindən xilas edəcəyinə and içdi.

Bir dəfə pəhləvan yola düşüb Şeytanı axtarmağa gedəndə çöldə qabağına bir nəfər çıxdı. Salamlaşandan sonra həmin adam pəhləvandan soruşdu:

· Hara belə? 

- Şeytanı axtarmağa gedirəm.

       - Nəyinə gərəkdir?— həmin adam soruşdu.

       -  Şeytanı öldürüb xalqı onun zülmündən qurtarmaq istəyirəm.

       Həmin adam dedi:

       - Şeytan mən özüməm. Adam cildinə girmişəm.

       Çilan onun üstünə hücum çəkdi, tutaşdılar. Xeyli vuruşandan sonra axır ki, Çilan Şeytanın kürəyini yerə vurdu. Bıçağını çıxarıb onu öldürmək istəyəndə Şeytan dedi:

- Əl saxla, Çilan. Məni öldürməzdən əvvəl qulaq as, gör nə deyirəm, məni sonra öldür.

       - Sözünü de, tez ol! – Çilan əmr etdi.

       - Məni öldürməyin sənə heç bir xeyri olmaz, öldürməyib buraxsan, sənə xeyrim dəyər.

       - Nə xeyrin dəyər? – Çilan qəzəblə soruşdu.

       - Məni öldürməsən, hər səhər ömrünün axırına qədər yastığının altına iyimi rupi* qoyaram.

       Pəhləvan Çilan bunu eşidən kimi fikrə gedib, öz-özünə dedi: - “Doğrudan da onu öldürməyin mənə nə xeyri!? Axı o, yeganə şeytan deyil. Yer üzündə yüzlərlə, minlərlə şeytan var. Mən onu buraxsam, gündə mənə iyirmi rupi verər”. Pəhləvan Çilan Şeytanı öldürməyib azad buraxdı.

        Səhərisi Çilan yastığını qaldıranda orda iyirmi rupi pul görüb yaman sevindi.

Bir həftə keçdi. Pəhləvan heç kəsə heç nə demədi. “Qəribədir , gör nə yaxşı oldu. Əziyyətsiz, zəhmətsiz şeytanın puluna şərik oldum, ömrümün axırına qədər bəsimdir" ,- deyə fikrindən keçirərək sevindi.

         Bir dəfə də oyanan kimi əlini yastığın altına apardı, pul yox idi. Çilan buna çox təəccübləndi. Lakin sonra öz-özünə təsəlli verərək fikirləşdi: ”Yəqin şeytanın yadından çıxıb, pul qoymayıb, eybi yoxdur. Sabah hər iki günün pulunu gətirər”.

          Lakin sabahı da Şeytan pul gətirmədi. Pəhləvan bir gün də gözlədi. Lakin yenə də yastığın altı boş qaldı. Bu vəziyyətdən bərk qəzəblənən Çilan Şeytanı axtarmağa getdi.

          Onlar həmin çöldə, keçən dəfə rastlaşdıqları yerdə  üz-üzə gəldilər.

        Pəhləvan çıgırdı:

- Ey yalançı, niyə belə elədin?!

Şeytan halını pozmadan soruşdu:

- Nə eləmişəm ki?

- Söz vermişdin ki, mənə gündə iyirmi rupi verəcəksən, pulu hər gün yastığımın altından tapırdım. İndi neçə gündür yastığımın altı boş qalıb!

       - Ey pəhləvan, qulaq as. Nə mənim, nə də atamın sənə borcu yoxdur, bir neçə gün pul verdim, indi vermirəm. Narazısan gəl vuruşaq.

Pəhləvan Çilan razı oldu. O, gücünə arxayın idi. Axı, bir dəfə Şeytanla vuruşmuş, ona qalib gəlmişdi. Rəqiblər yenə tutaşdılar. Bu dəfə Şeytan Çilanı göyə qaldırıb yerə vurdu, sinəsinə çöküb bıçağı çxartdı, onu öldürmək istədi. Bu vaxt Çilan dedi:

- Ey Şeytan, məni istədiyin vaxt öldürə bilərsən. Bir qədər əl saxla, sualıma cavab ver.

- Buyur, sözünü de.

- Bir neçə gün qabaq səninlə rastlaşanda güləşdik, mən səni yıxdım. Bu müddətdə nə mən, nə də sən heç dəyişilməmişik. İndi sən məni yıxdın. Bunun səbəbi nədir?

- Səbəbi odur ki, birinci dəfə sən mənimlə ədalət naminə, xalqı mənim zülmümdən xilas etmək üçün vuruşurdun. Haqq yolunda vuruşduğun üçün qoluna güc gəldi, bu güc xalqın gücü idi... İndi isə öz xeyrin üçün, havayı pul ələ keçirməkdən ötrü vuruşdun. Fikrində ancaq pul idi, xalqın dərdi yox, ona görə də məğlub oldun,- deyə Şeytan cavab verdi.

Pəhləvan Çilan səhvini indi başa düşdü.

Xalqın dərdini yox, acaq öz cibini güdənlər həmişə məğlub olarlar.              

*Gümüş pul

